
					ఈ పుట అచ్చుదిద్దబడ్డది

మ. విలసత్సారణికానుయాయి విబుధద్వీపిన్యనర్ఘామృతం

బుల ముక్కారును బండు శాలులు పురీభూదేవపాళీకృతో

జ్జ్వల నానావిధయజ్ఞ తన్నవహవిస్సంభుక్తి బర్హిర్ముఖా

వళు లెల్లప్డు నమర్త్యభావ మజరత్వం బూని మోదింపఁగన్. 109



చ. అనువనసారణీతటయుగాంబుజబృందమరందపూరము

ల్గనిమలు నిండి యానదిజలంబులతోఁ బ్రవహింపఁ బై పయిన్

జను నళిపంక్తి బొల్పెసఁగు సాగరనీరముఁ ద్రావి దప్పిచే

ననిశము మేఘమాలిక తదంబుకదంబము గ్రోలఁ జేరె నాన్. 110



ఉ. పున్నమరేలఁ గాఁపువిరిబోఁడులు కాంచనకందుకంబులం

జెన్నగు చంద్రకాంతతటసీమల వజ్రపుబిల్లదొంతి నే

య న్నెరయంగఁ జాలినరయంబున మార్చి గ్రహింతు రింపుతో

నన్నది నిర్మలోర్మికల నందిన పూర్ణసుధాంశుమూర్తులన్. 111



సీ. కమనీయకామినీగానంబు కమనీయ

కామినీగానంబు గలిసి మెఱయఁ,

జక్రాంగచక్రనిస్వనములు చక్రాంగ

చక్రనిస్వనములు చక్క బెరయ,

బహులహర్యాళికార్భటికలు బహులహ

ర్యాళికార్భటిక లైక్యంబు నొంద,

సారంగరాజఘోషంబులు సారంగ

రాజఘోషములు మిత్రత్వ మూనఁ,



తే. గలితవాహినికాకలకలము నిత్య

కలితవాహినికాకలకలము బెరయ,

నప్పురపుఁజెల్మిచేఁ బోలె నమరతటిని

చెంత శుచిజీవనస్థితిఁ జెలఁగు నెపుడు. 112

